
ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᑲᒥᓴᓇ 

 
ᐱᔾᔪᑎᖃᖅᑐᖅ: ᓂᕈᐊᖅᑕᐅᖃᑕᐅᓯᒪᔪᒥᒃ ᐅᓛᔪᒃ ᐊᑭᓱᖕᒥᒃ  
 
ᕿᒥᕐᕈᔭᐅᓂᖓ  
 
ᔫᓂ 9, 2004-ᖑᑎᓪᓗᒍ, ᑎᑎᕋᐅᓯᐊᓚᐅᕋᒪ ᐅᓛᔪᒃ ᐊᑭᓱᖕᒥᑦ ᒪᓕᒐᓕᐅᖅᑎᐅᖃᑕᐅᔪᖅ ᕿᑭᖅᑖᓗᖕᒥᐅᑦ 
ᓂᒋᐊᓄᑦ (�ᑖᓐᓇ ᒪᓕᒐᓕᐅᖅᑎᐅᖃᑕᐅᔪᒥᒃ ᑕᐃᔭᐅᔪᖅ), ᓇᓗᓇᐃᕐᓯᓪᓗᓂ ᐅᖃᐅᓯᕆᓚᐅᕐᓯᒪᔭᒥᓂᒃ 
2003-ᒥ ᐊᒻᒪᓗ 2004-ᖑᑎᓪᓗᒍ ᓴᖅᑭᑦᑎᓚᐅᖏᓐᓂᕐᒥᓂᒃ ᒪᓕᒐᖅᑎᒍᑦ ᓴᖅᑭᑦᑕᕆᐊᖃᖅᑕᒥᓂᒃ ᐃᒻᒥᒧᑦ 
ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᐱᖁᔭᕐᔪᐊᑎᒍᑦ (�ᑖᓐᓇ ᐱᖁᔭᕐᔪᐊᕐᒥᒃ ᑕᐃᔭᐅᔪᖅ�).  ᑐᒃᓯᕋᓚᐅᖅᑐᖅ 
ᐊᐅᓚᔾᔭᐃᒋᐊᖁᔨᓪᓗᓂ ᕿᒥᕐᕈᓇᖁᔨᓪᓗᓂ ᐱᓂᐊᕐᓂᕆᓚᐅᖅᑕᒥᓂᒃ ᒪᓕᒃᓗᒋᑦ ᒪᓕᒐᖏᑦ ᐱᖁᔭᕐᔪᐊᑦ.  
ᐃᕐᖐᓐᓇᖅ ᖃᐅᔨᓴᐃᓕᓚᐅᖅᑐᖓ.  ᐊᔾᔨᖏᑦ ᒪᓕᒐᓕᐅᖅᑎᐅᖃᑕᐅᔫᑉ ᑎᑎᕋᖏᑕ ᐱᖃᓯᐅᔾᔭᐅᓯᒪᓪᓗᑎᒃ 
ᐃᓚᕈᑎᖓᓂ �A�-ᒥᒃ ᑕᐅᔭᐅᔪᑦ ᐅᑯᓇᓂ ᐅᓂᒃᑳᓕᐊᓂ. 
 
ᐱᔪᓐᓇᕐᓂᖅ 
 
ᑖᑦᓱᒧᖓ ᐱᔪᓐᓇᕐᓂᐅᔪᖅ ᕿᒥᕐᕈᓇᒍᓐᓇᕐᓂᕐᒧᑦ ᐱᔭᐅᓯᒪᕗᑦ ᓈᓴᐅᑎᖓᓂᑦ 36-ᒥᑦ ᐊᒻᒪᓗ 40-ᒥᑦ 
ᐱᖁᔭᕐᔪᐊᓂᑦ ᐃᒪᓐᓇ ᐅᖃᕐᓯᒪᕗᑦ: 
 

36. (1)  ᑭᓇᑐᐃᓐᓇᖅ, ᐱᖃᓯᐅᑎᓪᓗᒋᑦ ᒪᓕᒐᓕᐅᖅᑎᓄᑦ ᑲᑎᒪᔨᐅᖃᑕᐅᔪᑦ, ᐅᒃᐱᕈᓱᒃᑯᑎᒃ 
ᐱᔾᔪᑎᖃᑦᑎᐊᕐᓗᑎᒃ ᓯᖁᒥᑦᓯᓯᒪᓇᓱᒋᒍᑎᒃ ᐱᖁᔭᕐᔪᐊᓂᒃ ᑖᒃᑯᓂᖓ ᑐᒃᓯᕋᕈᓐᓇᖅᑐᖅ ᐃᒻᒥᒧᑦ 
ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᑲᒥᓴᓇ ᕿᒥᕐᕈᓇᖁᓗᒍ ᐱᓂᐊᕐᓂᐅᓚᐅᖅᑐᓂᒃ ᐊᒻᒪ ᑎᑎᕋᕐᓯᒪᔪᓂᒃ 
ᐅᓂᒃᑳᓂᒃ ᑐᓂᓯᖁᓪᓗᒍ ᑖᒃᑯᐊ ᐱᔾᔪᑕᐅᔪᑦ ᐱᔾᔪᑎᒋᓪᓗᒋᑦ. 
 
40. (1)  ᕿᒥᕐᕈᓚᐅᖅᑎᓪᓗᒍ ᑐᒃᓯᕋᐅᑎᖓ ᐃᓗᐊᒍᑦ ᓈᓴᐅᑎᖓᑕ 36, 37 ᐅᕝᕙᓗᓐᓂᑦ 38 
ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᑲᒥᓴᓇᐅᑉ ᓇᖕᒥᓂᖅ ᐊᐅᓚᔾᔭᒋᐊᕐᓯᒪᓗᓂᐅᒃ ᐊᒻᒪ ᑐᓂᓯᓗᓂ 
ᒪᓕᒐᓕᐅᖅᑎᐅᖃᑕᐅᔪᒧᑦ ᐱᓂᐊᕐᓂᖓ ᐃᓱᒫᓗᒍᑕᐅᔪᒧᑦ ᖃᐅᔨᒃᑲᕐᓗᓂᐅᒃ, ᐃᒻᒥᒧᑦ 
ᐊᒡᕕᐊᕈᑎᖃᖅᑕᐃᓕᒪᕐᓂᒧᑦ ᑲᒥᓴᓇ ᕿᒥᕐᕈᓇᖕᓂᐊᕐᓂᖓᓂᒃ. 
 

ᐱᓂᐊᕐᓂᓚᐅᖅᑐᑦ 
 
ᔫᓂ 7, 2004-ᖑᑎᓪᓗᒍ, ᒪᓕᒐᓕᐅᖅᑎᐅᖃᑕᐅᔪᒧᑦ ᑐᓴᖅᑎᑕᐅᓪᓗᖓ ᐅᖄᓚᐅᑎᒃᑯᑦ 
ᓴᖅᑭᑦᑎᓚᐅᖏᓐᓂᕐᒥᓂᒃ 2003-ᒥ ᐊᒻᒪ 2004-ᒥ, ᓴᖅᑭᑦᑎᓚᐅᕋᓗᐊᖅᑎᓪᓗᒍ 2002-ᒥ, ᒪᓕᒐᖅᑎᒍᑦ 
ᐊᑭᓕᕆᐊᖃᖅᑕᖏᓐᓂᒃ ᐊᑭᓕᒃᓴᓂᒃ ᐅᖓᑖᓂᑦᑐᓂᒃ $10,000 ᐃᒡᓗᒧᑦ ᐊᑐᖅᑐᐊᕈᑎᖏᓐᓂᒃ 
ᕼᐊᒪᓚᖓᓐᓄᑦ ᑭᓐᖓᕐᒥᐅᑦ (ᑖᒃᑯᐊ ᑕᐃᔭᐅᔪᑦ ᓄᓇᓕᑦ ᒐᕙᒪᖏᓐᓂᒃ�), ᓴᖅᑭᑦᑎᔭᕆᐊᖃᕋᓗᐊᖅᑎᓪᓗᒍ 
ᓈᓴᐅᑎᖓᒍᑦ 5-ᒥ ᐱᖁᔭᕐᔪᐊᑎᒍᑦ.   

 
ᓴᖅᑭᑦᑎᖏᓐᓂᕆᔭᖓ ᐅᔾᔨᕆᔭᐅᓚᐅᕐᒪᑦ ᐊᒻᒪᓗ ᓯᐱᓯᒃᑯᑦ ᓈᓚᐅᑎᖓᒍᑦ ᐸᑐᕆᓴ ᐱᐅᓪᒧᑦ 
ᐅᖃᐅᑕᐅᓪᓗᓂ, ᓴᖅᑭᓚᐅᕐᓯᒪᖕᒪᒍ 2002-ᒥ ᓴᖅᑭᑦᑎᓇᐅᑎᓪᓗᒍ.  ᐅᖃᓚᐅᖅᑐᖅ 
ᐋᖅᑭᒡᓱᐃᓯᒪᓂᕋᓕᖅᖢᓂᐅᒃ ᐊᑭᓕᒃᓴᖏᓐᓄᑦ ᐊᑭᓕᕐᓱᐃᔾᔪᑎᒃᓴᓂᒃ. 
 
ᐅᓪᓗᕐᒥ ᑕᕝᕙᓂᑦᑕᐃᓐᓇᖅ, ᔫᓂ 7-ᖑᑎᓪᓗᒍ, ᒪᓕᒐᓕᐅᖅᑎᐅᖃᑕᐅᔪᖅ ᑐᓂᓯᓚᐅᖅᑐᖅ ᑎᑎᕋᖅᑎᖓᓐᓄᑦ 
ᒪᓕᒐᓕᐅᖅᑎᑦ ᑲᑎᒪᔨᖏᑕ (�ᑕᐃᔭᐅᔪᖅ ᑎᑎᕋᖅᑎᒥᒃ�) ᐃᓚᒋᐊᕈᑎᖏᓐᓂᒃ ᓴᖅᑭᑦᑎᔾᔪᑎᓄᑦ 
ᑎᑎᕋᕐᓯᒪᔪᓂᒃ ᐅᖃᕐᓯᒪᓪᓗᑎᒃ: �ᐊᑭᓕᒃᓴᖃᖅᑐᖓ ᐃᒡᓗᓕᕆᔨᒃᑯᓐᓄᑦ 10 ᑕᐅᓴᓐ ᐅᖓᑖᓂᓄᑦ.� 

ᐊᔾᔨᖏᑦ ᑎᑎᕋᕐᓯᒪᔪᑦ ᑐᓂᔭᐅᓚᐅᖅᑐᑦ ᐅᕙᓐᓄᑦ ᑎᑎᕋᖅᑎᒥᑦ ᒪᓕᒃᓗᒍ ᐱᖁᔭᕐᔪᐊᑉ  ᒪᓕᒐᖏᑦ, ᐊᒻᒪᓗ 
ᐊᔾᔨᖏᑦ ᑖᒃᑯᐊ ᑎᑎᕋᕐᓯᒪᔪᑦ ᐃᓚᓕᐅᑎᓯᒪᓪᓗᑎᒃ ᐅᑯᓄᖓ ᐅᓂᒃᑳᓄᑦ �B�-ᒥᒃ ᓇᓗᓇᐃᒃᑯᑕᖃᕐᖢᑎᒃ 
 
ᔫᓂ 9-ᖑᑎᓕᖅᑎᓪᓗᖑ, ᐊᔾᔨᖏᓐᓂᒃ ᑎᑎᖅᑲᑦ ᐱᓚᐅᖅᐳᖓ ᐅᓪᓗᖃᖅᑎᓯᒪᓪᓗᑎᒃ ᔫᓂ 7-ᒥᒃ 
ᒪᓕᒐᓕᐅᖅᑎᐅᖃᑕᐅᔪᒥᒃ ᑮᓇᐅᔭᒃᑯᕕᖓᓄᑦ ᑎᑎᕋᕐᓯᒪᔪᑦ ᑎᓕᐅᕆᓯᒪᓪᓗᑎᒃ ᐱᓇᓱᐊᕈᓰᒃ ᒪᕐᕈᑕᒫᑦ 
ᐊᑭᓖᖃᑦᑕᕈᒪᓪᓗᓂ $300-ᓂᒃ ᕼᐊᒪᓚᒃᑯᖏᓐᓄᑦ ᐱᒋᐊᕐᓗᒍ ᔫᓂ 18 ᐊᓯᐊᒍᑦ 
ᓇᓗᓇᐃᖅᑕᐅᓚᐅᖏᓐᓂᖓᓂ.  ᐊᔾᔨᖏᓐᓂᒃ ᐱᑎᑕᐅᓪᓗᖓ ᕼᐊᒪᓚᒃᑯᑦ ᐊᒻᒪᓗ ᑮᓇᐅᔭᒃᑯᕕᒃᑯᑦ 
ᐱᓚᐅᕐᓂᕋᕐᓯᒪᔾᔪᑎᖏᓐᓂᒃ ᑎᑎᖅᑲᓂᒃ ᑖᒃᑯᓂᖓ.  ᑎᑎᖅᑲᐃᑦ ᑖᒃᑯᐊ ᓇᓗᓇᐃᒃᑯᑕᓕᖅᑕᐅᓯᒪᕗᑦ ᐃᓚᕈᑦ 
�C�-ᒥᒃ ᐅᑯᓇᓂ ᐅᓂᒃᑳᓕᐊᓂ. 

 
 

ᔫᓂ 9-ᖑᓕᖅᑎᓪᓗᒍ ᐱᓚᐅᖅᐳᖓ ᓱᒃᑲᔪᒃᑯᑦ ᒪᓕᒐᓕᐅᖅᑎᖃᑕᐅᔫᑉ ᑎᑎᕋᖏᓐᓂᒃ ᐃᓚᓕᐅᑎᓯᒪᔪᑦ 
ᐃᓚᕈᑦ �A�-ᒥ, ᐃᒪᓐᓇ ᑎᑎᕋᕐᖢᓂ: 
 

�ᖃᐅᔨᒪᔪᒃᓴᐅᕗᑎᑦ, ᓯᕗᓪᓕᖅᐹᒥ ᓂᕈᐊᖅᑕᐅᑎᓪᓗᖓ, ᑐᓴᒐᒃᓴᓂᒃ ᐱᖃᓯᐅᔾᔨᓚᐅᕐᓯᒪᒐᒪ 
ᓴᖅᑭᑕᓐᓂ ᑎᑎᖅᑲᓂ ᐊᑭᓕᒃᓴᕆᔭᓐᓂᒃ ᐅᖓᑖᓂᑦᑐᓂᒃ $10,000 ᑖᒃᑯᐊ ᐃᓚᒪ 
ᐃᒡᓗᖃᖅᑎᑕᐅᓂᖏᓐᓄᑦ ᑭᓐᖓᕐᓂ ᐊᑭᓕᒃᓴᖅᑖᕆᓚᐅᕐᓯᒪᔭᒃᑲ.  ᐃᖅᑲᐅᒪᔪᒃᓴᐅᕗᑎᑦ ᑖᓐᓇ 
ᐊᑭᓕᓴᕋ ᐃᒻᒥᒧᑦ ᑐᕌᖓᔪᖅ ᑐᓴᒐᒃᓴᑎᒍᑦ ᓴᖅᑭᑕᐅᖃᑦᑕᓚᐅᕐᒪᑦ ᑕᐃᓯᒪᓂ, ᐊᒻᒪᓗ ᐃᓚᒃᑲ 
ᐊᒃᓱᒻᒪᕆᒃ ᑲᓐᖑᑦᑎᑎᑕᐅᓯᒪᓪᓗᑎᒃ. 

 
 �ᑕᐃᒪᓕ ᐃᓚᒃᑲ  ᑕᖅᑲᒃᑯᓄᖓ ᑲᓐᖑᑦᑎᖁᓇᒋᑦ, ᑖᒃᑯᐊ ᑐᓴᒐᒃᓴᐅᔪᑦ ᐱᖃᓯᐅᑎᓚᐅᓐᖏᑕᒃᑲ 
ᑎᑎᖅᑲᑎᒍᑦ ᓴᖅᑭᑦᑎᔾᔪᑎᒋᔭᓐᓄᑦ ᐊᕐᕌᒍᒋᔭᕗᑦ ᐱᒋᐊᓕᓵᖅᑎᓪᓗᒍ.  ᓴᖅᑭᑦᑎᓚᐅᖏᒻᒥᔪᖓ 
ᑖᒃᑯᖓᓂ ᑐᓴᒐᒃᓴᓂᒃ ᐊᕐᕌᒍ 2003-ᒥ ᓴᖅᑭᑦᑎᓇᐅᔪᒥ.  ᒪᒥᐊᒻᒪᕆᒃᐳᖓ ᑖᒃᑯᓂᖓ 
ᑭᑭᑦᑎᓚᐅᕋᒪ.� 

 
 

ᑎᑎᕋᖅᑎ, ᑖᓐᓇ ᐱᓯᒪᒃᓯᖃᑦᑕᖅᑐᖅ ᑎᑎᖅᑲᓂᒃ ᓴᖅᑭᑕᐅᓯᒪᔪᓂᒃ ᒪᓕᒃᓗᒋᑦ ᐱᖁᔭᕐᔪᐊᑦ, ᐅᕙᓐᓄᑦ 
ᐅᓂᒃᑳᕐᓯᒪᓕᖅᑐᖅ ᒪᓕᒐᓕᐅᖅᑎᐅᖃᑕᐅᔪᖅ, ᐊᕐᕌᒍᑕᒫᑦ ᑕᖅᑲᒃᑯᓄᖓ ᓴᖅᑭᑦᑕᕆᐊᖃᖅᑕᖏᓐᓄᑦ 
ᑎᑎᕋᕐᓯᒪᔪᑦ ᐅᓪᓗᖃᖅᑎᓯᒪᔪᑦ ᒪᐃ 6, 2002-ᒥ, ᓇᓗᓇᐃᕐᓯᓯᒪᓪᓗᑎᒃ ᒪᓕᒐᖅᑎᒍᑦ 
ᐊᑭᓕᕆᐊᖃᖅᑕᖏᓐᓂᒃ ᐊᑭᓕᒃᓴᖃᕐᓂᖓᓂᒃ ᐅᖓᑖᓄᑦ $10,000 ᐅᕝᕙᓗᓐᓂᑦ ᕼᐊᒪᓚᐅᔪᓄᑦ 
�ᐊᑐᖅᑐᐊᕈᑎᖏᓐᓄᑦ ᐃᒡᓗᒧᑦ�, ᐊᒻᒪᓗ ᐊᕐᕌᒍᓂ ᐊᕐᕌᒍᑕᒫᑦ ᓴᖅᑭᑦᑎᔾᔪᑎᑦ ᑎᑎᕋᕐᕕᖏᑎᒍᑦ ᐅᓪᓗᖃᖅᑐᑦ 
ᒪᔾᔨ 4, 2003-ᒥᒃ ᐊᒻᒪᓗ ᒪᔾᔨ 2, 2004-ᒥᒃ, ᐃᓗᓕᖃᓚᐅᖏᒻᒪᑕ ᒪᓕᒐᖅᑎᒍᑦ ᐊᑭᓕᒃᓴᕆᔭᖏᓐᓂᒃ 
ᒪᓕᒐᓕᐅᖅᑎᐅᖃᑕᐅᔫᑉ. 
 
ᑕᒪᓐᓇ ᕿᒥᕐᕈᓇᒃᑕᐅᑎᓪᓗᒍ, ᒪᓕᒐᓕᐅᖅᑎᐅᖃᑕᐅᔪᖅ ᐅᕙᓐᓄᑦ ᑐᓴᖅᑎᑦᑎᓚᐅᖅᑐᖅ 
ᐊᑭᓕᕐᓯᓚᐅᕐᓯᒪᖏᓐᓂᕐᒥᓂᒃ ᐅᕝᕙᓗᓐᓂᑦ ᐊᑭᓕᒃᓴᓂᒃᑎᑕᐅᓚᐅᕐᓯᒪᖏᓐᓂᕐᒥᓂᒃ ᐊᑭᓕᒃᓴᖏᑕ 
ᕿᑐᕐᖏᐅᕈᑎᖏᓐᓂᒃ. 
 
ᐱᔾᔪᑏᑦ 
 
ᑖᒃᑯᐊ ᐱᔾᔪᑕᐅᔪᑦ ᖃᐅᔨᔭᐅᔭᕆᐊᖃᖅᑐᑦ ᕿᒥᕐᕈᓇᒃᑎᓪᓗᒋᑦ ᒪᓕᒐᓕᐅᖅᑎᐅᖃᑕᐅᔪᖅ ᓯᖁᒥᑦᑎᓐᓂᕐᒪᖔᑦ 
ᓯᖁᒥᑦᑎᓐᓂᖏᒻᒪᖔᓗᓐᓂᑦ ᐱᖁᔭᕐᔪᐊᓂᒃ, ᑕᐃᒪᓕ ᓯᖁᒥᑦᑎᓐᓂᖅᐸᑦ, ᖃᓄᐃᑦᑐᒥᒃ  

ᓱᒋᐊᖅᑕᐅᔾᔪᑎᖃᕐᓂᐊᖅᐸ ᐅᕝᕙᓗᓐᓂᑦ ᖃᓄᐃᑦᑐᓂᒃ ᓱᒋᐊᖅᑕᐅᔾᔪᑎᖃᕆᐊᖃᖅᐸ ᓈᒻᒪᓈᕐᓯᒪᔪᓂᒃ 
ᐱᓂᐊᕐᓂᕆᔭᖓᓄᑦ.  
  

 
ᒪᓕᒐᓕᐅᖅᑎᐅᖃᑕᐅᔪᖅ, ᓂᕈᐊᓯᓚᐅᖅᑐᖅ ᓄᓇᕗᒥ ᓯᕗᓪᓕᖅᐹᒥ  
ᓂᕈᐊᖅᑕᐅᓯᒪᑎᓪᓗᒋᑦ ᒪᓕᒐᓕᐅᖅᑎᐅᔪᑦ, ᓂᕈᐊᖃᑕᐅᓚᐅᕐᓯᒪᔪᖅ ᓇᖕᒥᓂᖅ ᐊᒻᒪᓗ ᑭᖑᕐᖓᒍᑦ 
ᒪᓕᒐᓕᐅᖅᑎᐅᖃᑦᑕᕐᓂᐊᖅᑐᑦ ᐱᑦᑎᐊᕆᐊᖃᕐᓂᖏᓐᓄᑦ ᐱᐅᓂᖅᐹᖑᔪᓂᒃ ᒪᓕᒐᖃᖁᓪᓗᒋᑦ ᐊᒻᒪᓗ 
ᓵᑕᒃᓴᐅᔾᔪᑎᑖᖃᑦᑕᖁᓪᓗᒋᑦ. 
 
ᕿᖓᐅᒻᒥ ᒪᓕᒐᒃᓴᓕᐊᑉ ᐃᓗᐊᓂ, ᐃᒪᓐᓇ ᐅᖃᕐᓯᒪᕗᑦ: 
 

 �ᐃᓄᐃᑦ ᖃᐅᔨᒪᔭᑐᖃᖏᑦ� ᐊᑐᖅᑕᐅᓂᐊᖅᐳᖅ ᓴᓇᔾᔪᑕᐅᓗᓂ ᒪᑐᐃᖓᔪᒥᒃ, ᑲᒪᑦᑎᐊᖅᑐᒥᒃ 
ᐊᒻᒪᓗ ᑭᐅᔪᓐᓇᑦᑎᐊᖅᑐᒥᒃ ᒐᕙᒪᖃᕐᓂᕐᒧᑦ� 

 
ᒪᓕᒐᓕᐅᖅᑎᐅᖃᑕᐅᔪᑦ ᐱᔭᒃᓴᖅᑖᕆᓯᒪᔭᖏᓐᓄᑦ, ᐊᖏᕈᑕᐅᓚᐅᕐᓯᒪᔪᑦ ᐊᒻᒪᓗ ᐃᓗᓐᓇᖏᓐᓄᑦ 
ᐊᑐᓕᐅᕈᑕᐅᓪᓗᑎᒃ, ᐊᑐᓂᓗ ᐅᑯᓂᖓ ᐅᖃᖅᑐᐃᓐᓇᐅᓪᓗᑎᒃ: 
 

 �ᑕᐅᑐᑐᐃᓐᓇᕐᓂᐊᓐᖏᓚᖓ ᐱᓂᐊᕐᓂᕆᔭᐅᔪᓂᒃ ᓱᓕᖏᑦᑐᓂᒃ ᐅᕝᕙᓗᓐᓂᑦ ᐊᑐᕐᓂᕐᓗᐃᔪᓂᒃ 
ᐃᓂᒋᔭᒥᓂᒃ ᐊᔪᖏᔾᔪᑎᑖᕈᑎᒋᓯᒪᔭᒥᓂᒃ ᐃᒻᒥᒻᒧᑦ ᐱᕈᖅᓴᐃᔾᔪᑎᒋᓗᒍ.� 
 

 
ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᐱᖁᔭᕐᔪᐊᖅ, ᐊᖏᕈᑕᐅᓚᐅᕐᓯᒪᔪᑦ ᐱᖁᔭᕐᔪᐊᑎᒍᑦ, ᐅᖃᕐᓯᒪᔪᑦ 
ᑐᓐᖓᕕᖓᑦ ᐃᓚᖓᑦ ᐃᒪᓐᓇᐃᑦᑑᓂᖓᓂᒃ 
 

 �ᓄᓇᕗᒥ ᐃᓄᖁᑎᒋᔭᐅᔪᑦ ᐱᔪᓐᓇᕐᓂᖃᕐᒪᑕ ᓂᕆᐅᒍᓐᓇᕐᖢᑎᒃ ᓂᕈᐊᕐᓯᒪᔭᖏᑦ 
ᐊᐅᓚᑦᑎᓂᐊᕐᓂᐊᕐᓂᖏᓐᓂᒃ ᓂᕈᐊᖅᑕᐅᓯᒪᑎᓪᓗᒋᑦ ᐱᓕᕆᐊᒃᓴᖏᓐᓂᒃ ᐊᒻᒪᓗ ᐃᓅᓯᕆᔭᒥᖕᓂᒃ 
ᐋᖅᑭᒡᓯᓂᐊᕐᓂᖏᓐᓂᒃ ᑲᔪᖏᖅᓴᐃᔾᔪᑎᖃᕐᓗᑎᒃ ᑕᖅᑲᒃᑯᓄᖓ ᑕᑎᒋᔭᐅᓂᕐᒥᖕᓂᒃ ᐊᑐᓂ 
ᒪᓕᒐᓕᐅᖅᑎᐅᖃᑕᐅᔪᑦ ᐱᑦᑎᐊᕋᓱᒋᐊᖃᕐᓂᖏᓐᓂᒃ, ᒪᓕᒐᓕᐅᖅᑎᑦ ᑲᑎᒪᔨᖏᑦ 
ᐅᐱᒋᔭᐅᑦᑎᐊᖃᓪᓗᒋᑦ ᑕᖅᑲᒃᑯᓇᓐᖓᑦ ᒪᓕᒐᓕᐅᖅᑎᑦ ᑲᑎᒪᔨᖏᓪᓗ ᐅᐱᒋᔭᐅᑦᑎᐊᕐᒪᑕ�  

 
ᓈᓴᐅᑎᖓ 4 ᐱᖁᔭᕐᔪᐊᒥ ᐊᑐᓂ ᒪᓕᒐᓕᐅᖅᑎᓂᒃ ᐃᒪᓐᓇᐃᑎᑦᑎᔪᖅ 
 

 �ᐱᓕᕆᐊᒃᓴᖏᑦ ᑎᑎᕋᕐᕕᖓᓂ ᐊᒻᒪᓗ ᐃᓅᓯᕆᔭᖏᖓᓂ ᐋᖅᑭᒡᓯᒪᑦᑎᐊᖁᓪᓗᒍ ᑕᖅᑲᒃᑯᓄᖓ 
ᑕᑎᒋᔭᐅᓂᖓ ᐅᒃᐱᕆᔭᐅᓂᖓᓗ ᐃᓗᐃᑦᑑᑦᑎᐊᖁᓪᓗᒍ, ᑐᕌᒐᒃᓴᕆᔭᖏᑦ ᐊᒻᒪᓗ 
ᐊᔾᔨᒌᒃᑎᑦᑎᔭᕆᐊᖃᕐᓂᖓ ᒪᓕᒐᓕᐅᖅᑎᐅᖃᑕᐅᔫᑉ�. 

 
ᑖᒃᑯᐊ ᐃᓗᓕᕆᔭᖏᑦ ᒪᓕᒐᓕᐅᖅᑎᐅᖃᑕᐅᔫᑉ ᐱᓂᐊᕐᓂᕆᓚᐅᖅᑕᖏᑦ ᖃᐅᔨᓴᖅᑕᐅᔭᕆᐊᖃᖅᐳᑦ ᐊᒻᒪ 
ᓱᒋᐊᖅᑕᐅᔾᔪᑎᒃᓴᖏᑦ ᐃᓱᒪᒃᓴᕐᓯᐅᕈᑕᐅᓗᑎᒃ. 

ᑭᒥᕐᕈᓂᖅ 
 
ᒐᕙᒪᖃᕐᓂᖅ ᓇᖕᒥᓂᖅ ᐊᒻᒪᓗ ᓄᓇᖃᕐᓂᖅ ᓇᖕᒥᓂᖅ ᐊᑯᓂᒻᒪᕆᐅᔪᖅ ᓄᓇᕗᒥᐅᑕᐅᔪᓄᑦ 
ᑕᐅᑐᓐᖑᐊᖅᑕᐅᖃᑦᑕᕐᓯᒪᓕᕐᒪᑦ.  ᓂᕆᐅᒃᖢᑎᒡᓗ ᐊᒻᒪᓗ ᐱᖃᖅᑎᑕᐅᓪᓗᐊᕐᒪᑕ ᒐᕙᒪᒥᒃ 
ᑕᑎᒋᔪᓐᓇᖅᑕᖏᓐᓂᒃ.  ᒪᑐᐃᖓᑦᑎᐊᕐᓂᖅ ᐆᒻᒪᑎᒋᔭᐅᕗᖅ ᑖᒃᑲᒃᑯᓄᖓ ᑕᑎᒋᔭᐅᓂᕐᒧᑦ ᐊᒻᒪᓗ 
ᐅᒃᐱᕆᔭᐅᓂᕐᒧᑦ.  ᐃᒻᒥᒧᑦ ᐊᒡᕕᐊᕈᑕᐅᔪᑦ ᑕᖅᑲᒃᑯᓄᖓ ᐊᑲᐅᓐᖏᓕᐅᕈᑕᐅᖁᓇᒋᑦ ᐊᔪᕐᓇᕐᓚᖕᒪᑦ 
ᐱᓗᐊᖅᑐᒥᒃ ᐃᓄᑭᑦᑑᑎᐅᑎᓪᓗᒋᑦ ᐃᓄᒋᐊᖕᓂᖏᑦ.  ᓴᖅᑭᑦᑎᖃᑦᑕᕐᓂᖅ ᐊᖅᑯᑕᐅᔪᓐᓇᖅᐳᖅ 
ᐊᑲᐅᓐᖏᓕᐅᕈᑎᖃᖁᓇᒋᑦ ᑕᐃᒪᓐᓇ ᓴᖅᑭᑦᑎᔭᕆᐊᖃᖅᑎᑕᐅᖃᑦᑕᖅᐳᑦ, ᑕᐃᒃᑯᐊ 
ᐊᑲᐅᓐᖏᓕᐅᕈᑎᖃᖁᓇᒋᑦ, ᐊᒻᒪᓗ �ᐃᓗᐃᑦᑑᑦᑎᐊᖁᓪᓗᒋᑦ, ᑐᕌᒐᒃᓴᖃᑦᑎᐊᖁᓪᓗᒋᑦ ᐊᒻᒪᓗ 
ᐱᑦᑎᐊᕐᓗᑎᒃ� ᒪᓕᒐᓕᐅᖅᑎᑦ ᖃᐅᔨᓴᖅᑕᐅᑦᑎᐊᖃᑦᑕᖁᓪᓗᒋᑦ. 
 
ᒪᓕᒐᓕᐅᖅᑎᐅᖃᑕᐅᔪᖅ ᓇᓗᓇᐃᕐᓯᓚᐅᖅᑐᖅ ᒪᕐᕈᐊᖅᑎ ᓴᖅᑭᑦᑎᔭᕆᐊᖃᕋᓗᐊᕐᖢᓂ 
ᓴᖅᑭᑦᑎᖃᑦᑕᕐᓂᖏᓐᓇᒥ, ᐱᔾᔪᑎᒋᓪᓗᓂᒋᑦ ᐃᓚᒋᔭᓂ ᑲᓐᖑᑦᑎᖁᓇᒋᑦ.  ᑕᐃᒪᓐᓇᐃᓕᓚᐅᖅᑎᓪᓗᒍ 
ᒪᑐᐃᖓᑦᑎᐊᕐᖢᓂ ᐊᒻᒪᓗ ᓱᓕᓪᓗᓂ ᐅᖃᓚᐅᕐᒪᑦ.  ᒐᕙᒪᒃᑯᓐᓄᑦ ᓂᕈᐊᖅᑕᐅᓯᒪᔪᖅ ᑕᑯᔭᐅᑎᓪᓗᒍ ᐊᑯᓂ 
ᐊᑭᓕᒃᓴᖃᕐᓂᖓᓂᒃ, ᕿᑐᕐᖏᐅᖅᑎᑕᐅᓯᒪᖏᑦᑐᓂᒃ ᐊᑭᓕᒃᓴᖃᖅᑎᓪᓗᒍ ᒐᕙᒪᒃᑯᑦ ᑎᒥᖁᑎᒋᔭᖓᓐᓄᑦ 
ᑕᒪᒃᑮᖕᓄᑦ ᑲᓐᖑᑦᑎᓐᓇᖅᐳᖅ.    ᑖᓐᓇ ᒪᓕᒐᓕᐅᖅᑎᐅᖃᑕᐅᔪᖅ ᓇᓗᓇᐃᕐᓯᔾᔪᑎᖃᓚᐅᖏᑦᑐᖅ ᑭᓇᒧᑦ 
ᐊᑭᓕᒃᓴᖃᕐᒪᖔᑦ, ᐅᕝᕙᓗᓐᓂᑦ, ᐅᕝᕙᓗᓐᓂᑦ ᑕᐃᒃᑯᐊ ᐊᑭᓕᒃᓴᖃᕐᕕᒋᔭᖏᑦ ᐃᑲᔪᖅᑐᐃᓗᑎᒃ 
ᐱᓂᐊᕐᓂᖃᓚᐅᖏᑦᑐᑦ ᒪᓕᒐᓕᐅᖅᑎᐅᖃᑕᐅᔪᒧᑦ, ᑕᐃᒪᓐᓇᑎᒋ ᐊᑭᓕᒃᓴᖃᖅᑎᓪᓗᒋᑦ ᐊᒡᕕᐊᕈᑎᒥᒃ 
ᓴᖅᑭᑦᑐᖃᑐᐃᓐᓇᕆᐊᖃᕐᓂᖓᓄᑦ ᐅᔾᔨᓴᖅᑕᐅᑦᑎᐊᕆᐊᖃᖅᑐᑦ ᑕᐃᒪᐃᖁᓇᒋᑦ.  ᐱᓗᐊᖅᑐᒥᒃ 
ᐊᑭᓕᒃᓴᖃᖅᑎᓪᓗᒋᑦ ᑮᓇᐅᔭᓂᒃ ᐃᒡᓗᓕᕆᔨᒃᑯᓐᓄᑦ, ᑐᑭᓯᓇᖅᐳᖅ ᑕᐃᒪᓐᓇ ᐊᑭᓕᒃᓴᖃᐃᓐᓇᕈᓂ 
ᑲᓐᖑᑦᑎᓐᓇᕋᔭᕐᒪᑦ ᑕᒪᒃᑮᖕᓄᑦ.  ᑕᐃᒪᐃᒃᑲᓗᐊᖅᑎᓪᓗᒍ, ᓴᖅᑭᑦᑎᓵᓕᓚᐅᕈᓂ ᓱᓕ 
ᑲᓐᖑᑦᑎᓐᓇᓗᐊᕋᔭᓚᐅᖏᑦᑐᖅ ᐃᔨᕋᖅᑑᑎᒋᒃᑰᔨᖏᓪᓗᓂᐅᒃ.  
 
ᑭᓯᐊᓂᓕ ᐱᑦᑎᐊᕋᓱᒃᑲᓗᐊᖅᑎᓪᓗᒍ, ᒪᓕᒐᓕᐅᖅᑎᐅᖃᑕᐅᔪᖅ ᐃᒪᓐᓇ ᑕᖅᑲᒃᑯᓄᖓ ᓴᖅᑭᑦᑎᓪᓗᓂ 
ᒪᕐᕈᐊᖅᑎᓪᖢᓂ ᐊᑭᓕᒃᓴᕆᔭᒥᓂᒃ ᓄᓇᓕᑦ ᕼᐊᒪᓚᖓᓐᓄᑦ ᒥᒡᖠᒋᐊᕐᓯᒪᓕᕐᓂᕋᕐᖢᓂᒋᑦ ᑐᖔᓄᑦ $10,000 
ᓴᖅᑭᑕᖏᓐᓂ, ᐃᓗᓐᓇᖓ ᐊᑭᓕᕐᓂᖏᑉᐸᒍ. 
 
ᐊᒻᒪᓗ ᓱᓕ, ᓂᕈᐊᕐᔪᐊᓕᓚᐅᕐᓯᒪᖕᒪᑕ ᓴᖅᑭᑦᑎᓇᐅᓐᖏᑎᓪᓗᒍ ᓱᓕ ᑕᐃᒪᐃᒻᒪᑦ ᒪᓕᒐᓕᐅᖅᑎᐅᖃᑕᐅᔫᑉ 
ᓂᕈᐊᖅᑎᖏᑦ ᖃᐅᔨᒪᒐᔭᓚᐅᖏᑦᑐᑦ ᐱᑦᑎᐊᕐᖢᓂ ᓂᕈᐊᒐᒃᓴᐅᒃᑲᓐᓂᕐᒪᖔᑦ. 
 
ᑖᓐᓇ ᓯᕗᓪᓕᖅᐹᖑᑦᑎᐊᕐᖢᓂ ᐱᖁᔭᕐᔪᐊᑎᒍᑦ ᕿᒥᕐᕈᓇᖕᓂᕆᔭᐅᕗᖅ ᐊᒻᒪᓗ ᓯᕗᓪᓕᖅᐹᖑᓪᓗᓂ 
ᒪᓕᒐᓕᐅᖅᑎᑦ ᑲᑎᒪᔨᖏᑦ ᐃᓱᒪᒃᓴᕐᓯᐅᕈᑎᖃᕐᓂᐊᖅᐳᑦ ᓱᒋᐊᖅᑕᐅᔾᔪᑎᒃᓴᖓᓄᑦ 
ᒪᓕᒐᓕᐅᖅᑎᐅᖃᑎᖏᓐᓄᑦ ᐃᓚᒋᔭᐅᔪᒥᒃ.  ᑕᐃᒪᐃᓕᐅᕆᓂᕐᓗ ᑕᒪᓐᓇ ᑭᖑᓕᖅᐹᖑᓂᐊᖅᑐᒃᓴᐅᓇᓂ.  
ᒪᒥᐊᓇᖅᑑᒐᓗᐊᖅ ᑕᐃᒪᐃᓕᖕᒪᑦ.  ᑕᐅᑐᒃᑕᐅᔭᕆᐊᖃᖅᑐᖅ, ᑭᓯᐊᓂ, ᐱᕕᒃᓴᖃᕐᓂᐅᔪᑐᑦ -- ᐱᕕᒃᓴᖓᑦ 
ᒪᓕᒐᓕᐅᖅᑎᑦ ᓴᖅᑭᔮᖅᑎᑦᑎᔪᓐᓇᕐᓂᐊᕐᒪᑕ ᓴᓐᖏᓂᖏᓐᓂᒃ, ᐃᓚᐃᓐᓇᕆᖏᓐᓂᖏᓐᓂᒡᓗ, 
ᐊᐅᓚᑎᔾᔪᑎᖁᑎᒋᔭᖏᑦ ᐃᓂᖅᑎᕆᓂᕐᒧᑦ ᒪᓕᒐᓕᐅᖅᑎᖁᑎᖏᓐᓂᒃ; ᐱᕕᒃᓴᕆᔭᐅᖕᒥᔪᖅ 
ᒪᓕᒐᓕᐅᖅᑎᐅᖃᑕᐅᔪᓕᒫᓄᑦ ᐃᖅᑲᐃᑎᑦᑎᓗᓂ ᒪᓕᒐᓕᐅᖅᑎᑦ ᐱᓕᕆᑦᓯᐊᕐᓂᐊᕐᓂᕋᐅᑎᖏᓐᓄᑦ 
ᐃᓱᒪᕐᓱᕐᖢᑎᒃ ᑎᒍᓚᐅᕐᓯᒪᔭᖓᓐᓄᑦ; ᐱᕕᒃᓴᐅᓂᐊᕐᒥᔪᖅ ᒪᓕᒐᓕᐅᖅᑎᒧᑦ ᐱᔾᒧᑕᐅᔪᒧᑦ ᐃᓕᓴᕐᓯᖁᓪᓗᒍ 
ᑕᒻᒪᓚᐅᕐᓂᕐᒥᓂᒃ, ᐃᓱᒪᒋᔪᓐᓇᐃᖅᑕᐅᔪᒪᓇᓱᒡᓗᓂᓗ ᒪᓕᒐᓕᐅᖅᑎᐅᖃᑎᒥᓄᑦ ᐊᒻᒪᓗ ᐃᓄᖁᑎᒥᓄᑦ,  
ᐊᒻᒪᓗ ᐊᐅᓪᓗᔾᔨᓂᖅᓴᐅᓂᐊᕐᒪᑦ ᑎᓕᔭᐅᓯᒪᔾᔪᑎᒋᔭᒥᓂᒃ ᒐᕙᒪᒃᑯᓐᓄᑦ ᓂᕈᐊᖅᑕᐅᖃᑕᐅᓯᒪᑎᓪᓗᒍ.  
ᐱᒻᒪᕆᐅᖕᒥᔪᖅ, ᐱᕕᒃᓴᖃᕐᓂᐊᕐᒪᑕ ᓂᕈᐊᖅᑎᐅᔪᑦ ᖃᐅᔨᓴᐃᔪᓐᓇᕐᓗᑎᒃ ᒪᓕᒐᓕᐅᖅᑎᐅᖃᑕᐅᔫᑉ 
ᓱᓕᓂᕆᔭᖓᓂᒃ ᐊᒻᒪᓗ ᒪᒥᐊᓐᓂᕆᔭᖓᓂᒃ ᓇᓗᓇᐃᕐᓯᒃᑲᓐᓂᕈᑎᒋᔪᓐᓇᖅᑕᖓ ᐱᑦᑎᐊᕐᓂᐊᕐᓂᕋᕐᓂᕐᒥᓄᑦ 
ᐱᔭᒃᓴᓐᖑᖅᑎᑕᐅᓯᒪᔪᓄᑦ. 

ᐃᓚᖓᑦ ᐃᓄᐃᑦ ᐱᖅᑯᓯᑐᖃᖏᑎᒍᑦ ᐃᓕᖅᑯᓯᕆᔭᐅᔪᑦ, ᐅᖃᐅᔾᔭᐅᓯᒪᕗᖓ, ᐅᑯᐊᖑᓂᕋᖅᑕᐅᓪᓗᑎᒃ, 
ᑎᓕᐅᕆᕙ̀ᖕᒪᑕ ᐃᓅᖃᑎᒥᖕᓂᒃ ᒪᑐᐃᖓᑦᑎᐊᖁᔨᓪᓗᑎᒃ ᐊᒻᒪ ᒥᓯᐊᕐᓯᖃᑦᑕᖁᓇᒋᑦ, 
ᐱᓂᐊᕐᓂᕆᓚᐅᖅᑕᒥᖕᓂᒃ ᑲᒪᓗᑎᒃ ᐊᒻᒪᓗ ᑕᒻᒪᕐᓂᕆᓚᐅᖅᑕᒥ̀ᖕᓂᒃ ᐃᓕᓴᕐᓯᓗᑎᒃ, ᐊᑕᐅᑦᑎᒃᑯᑦ 
ᐅᐱᒋᔭᐅᓗᓂ ᐱᓂᐊᕐᓂᖃᕐᕕᐅᓗᓂ, ᐅᖃᐅᔾᔭᐅᒋᐊᕐᓗᓂ, ᐃᓅᓯᓕᕆᔭᐅᓗᓂ, ᐃᓂᖅᑎᖅᑕᐅᓗᓂᓗ ᐊᒻᒪᓗ 
ᐋᖅᑭᒋᐊᖅᑕᐅᓗᓂ ᐱᓂᐊᕐᓂᕆᓚᐅᖅᑕᖓ.  ᐊᑐᓕᖁᔭᓕᐊᒃᑲ ᐱᖃᓯᐅᔾᔨᓇᓱᐊᖅᑐᑦ ᐃᓄᐃᑦ 
ᖃᐅᔨᒪᔭᑐᖃᖏᑕ ᑕᖏᖏᓐᓂᒃ ᐊᒻᒪᓗ ᐃᓄᐃᑦ ᐱᖅᑯᓯᕆᔭᖏᓐᓂᒃ ᑎᒍᐊᕐᓂᕐᒧᑦ ᐊᒻᒪᓗ ᓄᓇᓕᖕᓂ 
ᐃᖅᑲᖅᑐᐃᔨᕋᓚᒃᑯᑦ ᑖᒃᑯᓇᓐᖓᑦ ᐱᖁᔭᕐᔪᐊᓕᐅᓚᐅᕐᓯᒪᖕᒪᑕ: ᐱᕋᔭᖁᓇᒋᑦ ᓱᑯᓐᓇᒍᑕᐅᓇᓂ, 
ᐋᖅᑭᒋᐊᕈᑕᐅᓪᓗᓂ ᓯᖁᑦᑎᕈᑕᐅᓇᓂ, ᐃᓕᖅᑯᓯᖓᓐᓄᑦ ᐅᑎᖅᑎᑕᐅᖁᓪᓗᒍ ᐱᐅᒋᓐᖏᑖᓗᒋᓗᒍ 
ᐱᖏᓪᓗᒍ. 
 
ᒪᓕᒐᓕᐅᖅᑎᐅᖃᑕᐅᔪᖅ ᒪᕐᕈᐊᖅᑎ ᓂᕈᐊᖅᑕᐅᓯᒪᓕᕐᒪᑦ ᓂᕈᐊᖅᑎᖏᓐᓄᑦ ᐊᒻᒪᓗ ᒪᕐᕈᐊᖅᑎ 
ᓂᕈᐊᖅᑕᐅᓯᒪᓪᓗᓂ ᒪᓕᒐᓕᐅᖅᑎᐅᖃᑎᖏᓐᓄᑦ ᒥᓂᔅᑕᒧᑦ.  ᑕᐃᒪᓕ ᑕᖅᑲᒃᑯᓄᖓ 
ᐱᓂᐊᕐᓂᕆᓚᐅᖅᑕᒥᓄᑦ ᒪᒥᐊᑉᐸᑦ ᐊᒻᒪᓗ ᑕᖅᑲᒃᑯᓄᖓ ᐃᓱᒪᒋᔪᓐᓇᐃᖅᑕᐅᔪᒪᒃᐸᑦ, ᐃᒻᒪᖄ 
ᑕᑎᒋᔭᐅᔪᓐᓇᕐᓂᖓ ᐅᒃᐱᕆᔭᐅᓂᖓᓗ ᐅᑎᖅᑎᑕᐅᔪᓐᓇᖅᐳᖅ, ᑕᑎᒋᔭᐅᑦᑎᐊᓕᒃᑲᓐᓂᕐᓗᓂ ᐊᒻᒪ 
ᐅᐱᒋᔭᐅᓗᓂ ᒪᓕᒐᓕᐅᖅᑎᐅᓗᓂ ᑭᒡᒐᖅᑐᖅᑎᒋᔭᐅᓂᐊᕐᒪᑦ.  ᑕᐃᒪᓕ ᑕᐃᒪᐃᓐᓂᐊᖅᐸᑦ, ᐃᓄᐃᑦ 
ᐃᓕᖅᑯᓯᖓ ᐊᑐᕐᓗᒍ, ᑖᒃᑯᓂᖓ ᕿᒥᕐᕈᓇᖕᓂᐅᔪᖅ ᐋᖅᑭᒡᓯᒋᐊᕈᑕᐅᔪᓐᓇᖅᐳᖅ ᑕᒻᒪᓚᐅᕐᓂᕆᔭᖓᓄᑦ 
ᒪᓕᒐᓕᐅᖅᑎᒧᑦ ᐊᒻᒪᓗ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᐊᒻᒪᓗ ᓄᓇᓕᖁᑎᒋᔭᖓᓐᓄᑦ. 
 
ᖃᓄᐃᓕᖓᖕᒪᖔᑦ ᐅᓂᒃᑳᓕᐊᖅ 
 
ᐱᖁᔭᕐᔪᐊᖅ ᐅᖃᕐᓯᒪᕗᖅ ᑖᒃᑯᐊ ᐅᓂᒃᑳᑦ ᕿᒥᕐᕈᓴᖕᓂᐅᓚᐅᖅᑐᒧᑦ ᐃᒪᓐᓇ ᑲᒪᒋᔭᐅᖁᓪᓗᒋᑦ: 
 

(1)  ᑐᒃᓯᕋᖅᑐᖃᖅᐸᑦ ᕿᒥᕐᕈᖁᔨᓗᑎᒃ ᐃᓗᐊᒍᑦ ᓈᓴᐅᑎᖓᑕ 36 ᐅᕝᕙᓗᓐᓂᑦ 37 
ᐅᕝᕙᓗᓐᓂᑦ ᕿᒥᕐᕈᓴᖕᓂᐅᔪᖅ ᐊᐅᓚᔾᔭᒃᑕᐅᒋᐊᕐᓯᒪᒃᐸᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ 
ᑲᒥᓴᓇᖓᓐᓄᑦ ᓇᖕᒥᓂᖅ, ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᑲᒥᓴᓇ ᐅᓂᒃᑳᓕᐅᕆᐊᖃᖅᐳᖅ 
ᐅᖃᖅᑎᒧᑦ. 

 
(2)  ᐅᖃᖅᑎ ᐊᔾᔨᖏᓐᓂᒃ ᑐᓂᓯᔭᕆᐊᖃᖅᐳᖅ ᐅᓂᒃᑳᓕᐊᓂᒃ ᒪᓕᒐᓕᐅᖅᑎᒧᑦ 

ᐱᓂᐊᕐᓂᖃᓚᐅᖅᑐᒧᑦ ᐃᓱᒫᓗᒍᑕᐅᔪᒥᒃ ᐊᒻᒪᓗ, ᒪᓕᒐᓕᐅᖅᑎᑦ ᑲᑎᒪᔨᖏᑦ ᑲᑎᒪᕐᔪᐊᖅᐸᑕ, 
ᑖᒃᑯᐊ ᐅᓂᒃᑳᓕᐊᑦ ᓵᖓᓄᐊᖅᑕᐅᔭᕆᐊᖃᖅᐳᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ 
ᐱᔪᓐᓇᕐᓯᑐᐊᖅᐸᑕ, ᐅᕝᕙᓗᓐᓂᑦ ᒪᓕᒐᓕᐅᖅᑎᑦ ᑲᑎᒪᔨᖏᑦ ᑲᑎᒪᕐᔪᐊᖏᑉᐸᑕ, 
ᓵᖓᓄᐊᖅᑕᐅᔭᕆᐊᖃᖅᐳᑦ ᐅᓂᒃᑳᓕᐊᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᐃᓗᐊᓂ ᐅᓪᓗᐃᑦ ᖁᓕᑦ 
10 ᑲᑎᒪᓕᓚᐅᖅᑎᓪᓗᒋᑦ ᑭᖑᓪᓕᕐᒥ. 

 
 

       (3)  ᑕᐃᒪᓕ ᒪᓕᒐᓕᐅᖅᑎᑦ ᑲᑎᒪᔨᖏᑦ ᑲᑎᒪᕐᔪᐊᖏᓐᓂᖅᐸᑕ, ᐃᒻᒥᒧᑦ 
ᐊᒡᕕᐊᕈᑎᖃᖅᑕᐃᓕᒪᕐᓂᒧᑦ ᑲᒥᓴᓇ ᑐᓂᓯᔭᕆᐊᖃᖅᐳᖅ ᐊᔾᔨᖏᓐᓂᒃ ᐅᓂᒃᑳᓕᐊᑦ ᑎᑎᖃᖅᑎᒧᑦ 
ᑎᑎᕋᖅᐅᑉ ᐊᔾᔨᖏᑦ ᐅᓂᒃᑳᑦ ᑐᓂᐅᖅᑲᕐᓂᐊᕐᒪᒋᑦ ᒪᓕᒐᓕᐅᖅᑎᐅᖃᑕᐅᔪᓕᒫᓄᑦ. 

 
48 (1)  ᒪᓕᒐᓕᐅᖅᑎᑦ ᑲᑎᒪᔨᖏᑦ ᐃᓱᒪᒃᓴᕐᓯᐅᕈᑎᖃᕆᐊᖃᖅᐳᑦ ᐅᓂᒃᑳᓕᐊᓂᒃ 
ᓵᖓᓄᐊᖅᑕᐅᓯᒪᔪᓂᒃ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᐃᓗᐊᓂ ᐅᓪᓗᐃᑦ ᖁᓕᑦ 10 
ᑲᑎᒪᕐᔪᐊᖅᑎᓪᓗᒋᑦ ᑭᖑᕐᖓᒍᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ ᓵᖓᓄᐊᖅᑕᐅᓚᐅᖅᑎᓪᓗᒍ,  

ᑭᐅᔭᕆᐊᖃᕐᓂᐊᖅᐳᑦ ᐅᓂᒃᑳᓕᐊᓄᑦ ᐃᓱᓕᑉᐸᑦ ᑲᑎᒪᕐᔪᐊᕐᓂᕆᔭᖓᑦ ᐅᓂᒃᑳᑦ 
ᓵᖓᓄᐊᖅᑕᐅᓚᐅᖅᑎᓪᓗᒋᑦ. 
 
     (2)  ᒪᓕᒐᓕᐅᖅᑎᑦ ᑲᑎᒪᔨᖏᑦ ᐊᐱᖅᓱᕈᑎᖃᒃᑲᓐᓂᕈᓐᓇᖏᑦᑐᑦ ᑕᒪᑐᒧᖓ ᐱᔾᔪᑕᐅᔪᒧᑦ. 
 
     (3)  ᒪᓕᒐᓕᐅᖅᑎᑦ ᑲᑎᒪᔨᖏᑕ ᑭᒡᒍᓯᖏᓐᓂ, ᒪᓕᒐᓕᐅᖅᑎᑦ ᑲᑎᒪᔨᖏᑦ 
ᓇᓕᐊᖕᓂᑐᐃᓐᓇᖅ ᐱᓕᕆᔭᕆᐊᖃᖅᐳᑦ: 

 
(a) ᐊᖏᖅᑕᐃᓐᓇᕆᓗᒋᑦ ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᑲᒥᓴᓇᐅᑉ 

ᐊᑐᓕᖁᔭᓕᐊᖏᑦ ᐅᕝᕙᓗᓐᓂᑦ 
 
(b) ᐋᒃᑳᖅᑕᐃᓐᓇᕆᓗᒋᑦ ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᑲᒥᓴᓇᐅᑉ 
ᐊᑐᓕᖁᔭᓕᐊᖏᑦ. 

 
  49  ᒪᓕᒐᓕᐅᖅᑎᑦ ᑲᑎᒪᔨᖏᑕ ᐃᓱᒪᓕᐊᖏᑦ ᐊᖏᕐᓯᓗᑎᒃ ᐋᒃᑲᕐᓯᓗᑎᒡᓗᓐᓂᑦ ᐃᒻᒥᒧᑦ 
ᐊᒡᕕᐊᕈᑎᖃᖅᑕᐃᓕᒪᕐᓂᒧᑦ ᑲᒥᓴᓇᐅᑉ ᐊᑐᓕᖁᔭᓕᐊᖏᓐᓂᒃ ᑭᖑᓪᓕᖅᐹᖑᕗᑦ ᐊᒻᒪ 
ᐃᓱᓕᔾᔪᑕᐅᕙᒃᐳᑦ. 
 

ᐃᓱᓕᒋᐊᕐᓂᐊ ᐊᒻᒪ ᐊᑐᓕᖁᔭᓕᐊᑦ 
 
ᖃᐅᔨᓯᒪᓕᖅᐳᖓ ᓂᕈᐊᖅᑕᐅᖃᑕᐅᓯᒪᔪᖅ ᐅᓛᔪᒃ ᐊᑭᓱᒃ, ᐃᓚᒋᔭᐅᔪᖅ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ 
ᒪᓕᒐᓕᐅᖅᑎᐅᓪᓗᓂ ᕿᑭᖅᑖᓗᑉ ᓂᒋᐊᓄᑦ, ᓯᖁᒥᑦᑎᓯᒪᓂᖓᓄᑦ ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ 
ᐱᖁᔭᕐᔪᐊᖓᓐᓂᒃ ᓴᖅᑭᑦᑎᖏᓪᖢᓂ ᒪᓕᒐᖅᑎᒍᑦ ᐊᑭᓕᕆᐊᖃᖅᑕᒥᓂᒃ ᓈᓴᐅᑎᖓᒍᑦ 5-ᒥ ᐱᖁᔭᕐᔪᐊᓂ 
ᐊᕐᕌᒍᑕᒫᑦ ᑕᖅᑲᒃᑯᓄᖓ ᓴᖅᑭᑦᑕᕆᐊᖃᖅᐸᒃᑕᖏᑎᒍᑦ ᑎᑎᕋᕐᓯᒪᔪᑎᒍᑦ 2003-ᒥ ᐊᒻᒪᓗ 2004-ᒥ, 
ᑕᐃᒪᐃᒻᒪᑦ ᓄᓇᕗᒥᐅᑦ ᑐᓴᐅᒪᑎᑲᐅᑎᒋᓚᐅᓐᖏᑕᖏᑦ ᑕᒻᒪᕐᓯᒪᖏᑦᑐᓂᒃ ᑐᓴᒐᒃᓴᓂᒃ 
ᑐᓴᐅᒪᔭᕆᐊᖃᕋᓗᐊᖅᑎᓪᓗᒋᑦ. 
 
ᐊᑐᓕᖁᔭᓕᐅᖅᐳᖓ ᒪᓕᒐᓕᐅᖅᑎᑦ ᑲᑎᒪᔨᖏᑦ ᑖᑦᓱᒧᖓ ᒪᓕᒐᓕᐅᖅᑎᐅᖃᑕᐅᔪᒧᑦ ᓱᒋᐊᕈᑎᖃᖁᓪᓗᒋᑦ 
ᐃᒪᓐᓇ: 
 

1. ᒪᓕᒐᓕᐅᖅᑎᐅᖃᑕᐅᔪᖅ ᐃᓂᖅᑎᖅᑕᐅᓂᐊᖅᐳᖅ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ. 
 
2. ᒪᓕᒐᓕᐅᖅᑎᐅᖃᑕᐅᔪᖅ ᐅᖃᓪᓚᒡᓗᓂ ᒪᓕᒐᓕᐅᕐᕕᖕᒥ ᐃᓕᓴᕐᓯᓗᓂ ᑕᒻᒪᕐᖢᓂ 

ᐱᓂᐊᕐᓂᖃᓚᐅᕐᓂᕐᒥᓂᒃ; ᒪᒥᐊᓪᓗᓂ ᒪᓕᒐᓕᐅᖅᑎᐅᖃᑎᒥᓄᑦ, ᓂᕈᐊᖅᑕᐅᕕᒋᓯᒪᔭᖏᓐᓄᑦ 
ᐊᒻᒪᓗ ᐃᓗᓐᓇᖏᓐᓄᑦ ᓄᓇᕗᒥᐅᑕᐅᔪᓄᑦ, ᐊᒻᒪᓗ ᐊᖏᕐᓗᓂ ᓱᓕᑦᑎᐊᕐᓗᓂ ᐊᖏᕈᑎᒋᓯᒪᔭᒥᓂᒃ 
ᐊᑐᖃᑦᑕᖁᓪᓗᒍ ᓯᕗᓂᒃᓴᑦᑎᓐᓂ ᐃᓗᐊᒍᑦ ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᕐᓂᑦᒧ ᐱᖁᔭᕐᔪᐊᑎᒍᑦ. 

 
3. ᒪᓕᒐᓕᐅᖅᑎᐅᖃᑕᐅᔪᖅ, ᑕᐃᒪᐃᓕᐅᓚᐅᖏᑉᐸᑦ ᓱᓕ ᑭᖑᓪᓕᕐᒥ ᑲᑎᒪᕐᔪᐊᖅᑎᓪᓗᒋᑦ 

ᒪᓕᒐᓕᐅᖅᑎᑦ ᑲᑎᒪᔨᖏᑦ ᐅᓂᒃᑳᓕᐅᖅᑐᖃᓚᐅᖅᑎᓪᓗᒍ ᐅᑯᓂᖓ, ᑕᐃᒪᐃᓕᐅᕆᐊᖃᖅᐳᖅ 
ᐃᓗᐊᓂ 30 ᐅᓪᓗᐃᑦ ᑭᖑᕐᖓᒍᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ ᐊᖏᕐᓯᓚᐅᖅᑎᓪᓗᒋᑦ 
ᐊᑐᓕᖁᔭᓕᐊᖑᓯᒪᔪᓂᒃ, 

(a) ᑎᑎᖅᑲᓂᒃ ᐊᐅᓪᓚᖅᑎᑦᓯᓗᑎᒃ ᐊᖏᕐᕋᕆᔭᐅᔪᓕᒫᓄᑦ ᓂᕈᐊᖅᑕᐅᕕᒋᓯᒪᔭᖏᓐᓂ 
  

(i) ᑐᓴᖅᑎᑦᑎᓗᓂ ᓂᕈᐊᖅᑕᐅᓯᒪᕕᖏᓐᓂᒃ ᐅᑯᓂᖓ ᐅᓂᒃᑳᓕᐊᓂᒃ ᐊᒻᒪ 
ᐊᑐᐃᓐᓇᐅᓂᕋᕐᓗᒋᑦ ᑐᒃᓯᕋᖅᑕᐅᓗᑎᒃ ᑎᑎᕋᕐᕕᖓᑎᒍᑦ, 

  
(ii)  ᐃᓕᓴᕐᓯᓗᓂ ᑕᒻᒪᕐᖢᓂ ᐱᓂᐊᕐᓂᖃᓚᐅᕐᓂᖓᓄᑦ, ᒪᒥᐊᓪᓗᓂᓗ 
ᓂᕈᐊᖅᑕᐅᕕᒋᓯᒪᔭᖓᓄᑦ, ᐊᒻᒪ ᐊᖏᑦᑎᐊᕐᓗᓂ ᓱᓕᑦᑎᐊᕐᓗᓂ ᓯᕗᓂᒃᓴᒥ 
ᐊᖏᕈᑎᒋᓯᒪᔭᒥᓂᒃ ᐊᑐᖃᑦᑕᕐᓂᐊᕐᓂᕋᓗᓂ ᐊᑐᕐᓗᒍ ᐃᒻᒥᒧᑦ 
ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᐱᖁᔭᕐᔪᐊᑎᒍᑦ; ᐊᒻᒪ 

  
(iii) ᖃᐅᔨᒃᑲᐃᓗᓂ ᐃᓄᓕᒫᖅᑎᑦᓯᓗᓂ ᑲᑎᒪᖃᑎᖃᕐᓂᐊᕐᓂᖓᓂᒃ ᓄᓇᓕᑦ 
ᕼᐊᒪᓚᖏᓐᓂᒃ ᓂᕈᐊᖅᑕᐅᕕᒋᓯᒪᔭᖓᓂ ᑭᐅᖃᑦᑕᕐᓂᐊᕐᒪᑦ 
ᐱᓂᐊᕐᓂᕆᓚᐅᖅᑕᖓᓄᑦ; 

 
 

(b) ᖃᐅᔨᒃᑲᐃᓚᐅᖅᑎᓪᓗᒍ, ᓈᓚᐅᑎᒃᑯᑦ ᐊᒻᒪᓗ ᑎᑎᕋᕐᓯᒪᔪᑎᒍᑦ ᑭᓇᒃᑯᑐᐃᓐᓇᕐᓄᑦ 
ᑕᑯᔭᐅᔪᓐᓇᖅᑐᒥ, ᐃᓄᓕᒫᖅᑎᑦᑎᓗᓂ ᑲᑎᒪᑎᑦᑎᓗᓂ ᐊᑐᓂ ᕼᐊᒪᓚᐅᔪᓂ 
ᓂᕈᐊᖅᑕᐅᕕᐊᓂ ᓇᓗᓇᐃᕐᓯᓂᐊᕐᒪᑦ ᐃᓕᓴᕐᓯᓂᕆᔭᒥᓂᒃ, ᒪᒥᐊᓐᓂᕆᔭᒥᓂᒃ ᐊᒻᒪ 
ᐊᖏᕐᓯᒪᓂᕆᔭᒥᓂᒃ ᓂᕈᐊᖅᑕᐅᕕᖏᓐᓄᑦ ᑕᐃᒪᐃᒃᑲᓐᓂᕐᓂᐊᖏᓐᓂᕐᒥᓂᒃ, 
ᐊᑐᐃᓐᓇᐅᑎᓪᓗᒋᓪᓗ ᐊᔾᔨᖏᑦ ᐅᓂᒃᑳᓕᐊᑦ; 

 
ᐊᒻᒪ ᓇᓗᓇᐃᕐᓯᓗᓂ ᐅᖃᖅᑎᒧᑦ ᑎᑎᕋᕐᓯᒪᔪᑎᒍᑦ ᖁᓛᓂ ᑕᐃᔭᐅᓯᒪᔪᓂᒃ ᐱᓕᕆᓚᐅᕐᓂᕐᒥᓂᒃ. 

 
4. ᑕᐃᒪᓕ ᒪᓕᒐᓕᐅᖅᑎᐅᖃᑕᐅᔪᖅ ᐱᓕᕆᔭᕆᐊᖃᖅᑕᒥᓂᒃ ᐱᓕᕆᐊᖃᕐᓂᖏᑉᐸᑦ 

ᓱᒋᐊᖅᑕᐅᔾᔪᑎᒋᔭᐅᔪᓂ 2-ᒥ ᐊᒻᒪᓗ 3-ᒥ ᐃᓗᐊᓂ ᐅᓪᓗᐃᑦ 30 ᑲᑎᒪᕐᔪᐊᕐᓇᐅᑎᓪᓗᒍ 
ᒪᓕᒐᓕᐅᖅᑎᑦ ᑲᑎᒪᔨᖏᑕ ᐊᖏᕈᑎᒋᓚᐅᖅᑎᓪᓗᓂᒋᑦ ᐊᑐᓕᖁᔭᓕᐊᑦ, ᐱᔪᓐᓇᐅᑎᖓ 
ᐃᒃᓯᕚᖃᑕᐅᔪᓐᓇᕐᓂᕐᒧᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᓄᖅᑲᖅᑎᑕᐅᑲᐃᓐᓇᕋᔭᖅᐳᖅ 
ᐊᑭᓕᖅᓱᖅᑕᐅᖏᓪᓗᓂ ᑲᑎᒪᔨᐅᔾᔪᓯᐊᕈᑎᓂᒃ ᐅᕝᕙᓗᓐᓂᑦ ᐱᔭᕆᐊᖃᖅᑕᖏᑦ ᐱᖏᓪᓗᓂᒋᑦ 
ᑭᓯᐊᓂ ᐱᓕᕆᐊᒃᓴᕆᔭᖏᑦ ᐱᔭᕆᓚᐅᖅᑎᓪᓗᓂᒋᑦ. 

5. ᓱᖁᑎᒋᖏᓪᓗᒍ ᑕᐃᓐᓇ ᐊᑭᓕᒃᓴᕆᔭᖓᓄᑦ ᓴᖅᑭᑦᑎᔭᕆᐊᖃᕐᓂᖓ ᒪᓕᒐᖅᑎᒍᑦ 
ᐊᑭᓕᕆᐊᖃᖅᑕᖏᓐᓂᒃ, ᑕᐃᒪᓐᖓᑦ ᐊᑭᓕᒃᓴᖃᕐᓂᓕᒫᖓᓂ ᒪᓕᒐᓕᐅᖅᑎᐅᖃᑕᐅᔪᖅ ᑭᓐᖓᐃᑦ 
ᕼᐊᒪᓚᖓᓐᓄᑦ ᐃᒡᓗᒧᑦ ᓇᓗᓇᐃᕐᓯᖃᑦᑕᕆᐊᖃᖅᐳᖅ ᓴᖅᑭᖃᑦᑕᕐᓗᓂᒋᑦ ᐊᕐᕌᒍᑕᒫᑦ 
ᓴᖅᑭᑦᑎᓇᐅᓕᕌᖓᑦ ᑎᑎᕋᕐᓯᒪᔪᑎᒍᑦ. 
 
 

 
ᐅᐱᒍᓱᒡᖢᓂ ᑎᑎᕋᖅᑐᖅ, 

 
 
 
 
 

 
ᕌᐳᑦ ᓯᑖᓐᐱᐅᕆ, P.C, Q.C., 
ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᑲᒥᓴᓇ 

 
ᔫᓂ 24, 2004 

 
 
 

  
 
 
 
 
 
 
 
 
 
 
 
 
  
 
 
   
 
    












